
didoega, ia moelai berdaja aken tjari hatsil di loearan dengen menggoenaken pengaroehnja iapoenja djabatan. Begitoelah perdjoedian gelap telah moentjoel sabagi djamoer di bawah perlindoengannja itoe wijkmeester jang dapet bagian dari kaoentoengan. Sabaliknja orang jang dengen sadjoedjoernja hendak bikin pesta dengen disertaken perdjoedian jang biasa, sringkali dibikin soesah kaloe tida mengarti bagimana moesti „tèmpèl” pada Enko Bek.

Tapi semingkin kahatsilannja bertambah, ongkos penghidoepannja poen naek semingkin tinggi, hingga Tan Tjo Lat terpaksa korèk lagi soember soember kahatsilan baroe. Ia taoe toekang-toekang babi Tionghoa sring potong babi dengen menggelap boeat menjingkir pembajaran belasting pada gemeente; ia taoe di mana adanja roemah-roemah petjandon gelap dan sarang-sarangnja toekang smokel. Ia taoe djoega ada banjak orang totok jang lantaran bodonja atawa teledornja, soedah tida minta disamboeng marika poenja toelatingskaart sasoedahnja abis temponja, atawa minta ongdjie sasoedah mempoenjai pakerdjaän dan penghidoepan tetep disini. Tan Tjo Lat jang soedah sring tangkep itoe orang-orang jang

